
Nú verður arbeiðið at gera 
nýggjan musikkskúla í 
Havn, boðið út.

Tað varð upplýst á bý­
ráðsfundi í Havn hóskvøld­
ið.

Á fundinum upplýsti 
Helena Dam á Neystabø, 
forkvinna í mentanar­
nevndini, at arbeiðið at gera 
musikkskúlan, er nú klárt 
at bjóða út, og tað verður nú 
um mánaðarskiftið, at út­
bjóðingin verður.

Mett verður so, at tað 
tekur einar 18 mánaðir at 
fáa skúlan lidnan, og sostatt 
verður hann liðugur á út 
ímóti ársenda næsta ár.

Musikkskúlin hevur elvt 
til nógv stríð, ikki minst 
hevur stríð verið um, hvar 
hann skal vera. Upprunaliga 
skuldi hann byggjast við 
Norðurlandahúsið. Men 
síðani tók meirilutin í 
Tórshavnar Býráð eina 
umstrídda avgerð um at 
flyta hann á eitt stykki við 
Landavegin, har ætlanin 
upprunaliga var at byggja 
eina ítróttarhøll.

Men á býráðsfundinum 
hóskvøldið var upplýst, 
at enn einaferð er tankin 
frammi um at flyta musikk­
skúlan.

Tórshavnar Býráð hev­
ur gjørt av at bjóða menta­
málaráðnum at byggja tjóð­
leikhús á Skálatrøð og nú 
hevur tað verið nevnt, at 
tað hevði verið hóskandi at 
musikkskúlin eisini verður 
bygdur í Skálatrøð, beint við 
Tjóðleikhúsið.

Jógvan Arge, býráðs­
limur fyri Tjóðveldi, sigur, 
at tað kann staðfestast, 
at í býráðnum hava følar­
ar verið úti fyri at vita um 
staðsetingin á Landaveg­
num nú er tann rætta kort­
ini, og um tað ikki hevði 
verið betri at lagt hann í 
Skálatrøð, saman við Tjóð­
leikhúsinum

Men á býráðsfundinum 
hóskvøldið staðfesti bæði 
Heðin Mortensen, borgar­
stjóri, og Helena Dam á 
Neystabø, at tað verður 
so ikki Tórshavnar Býráð, 
sum tekur stig til at flyta 

skúlan enn einaferð. Og 
sostatt verður framvegis 
arbeitt eftir samtyktini um 
at byggja hann á Landa­
vegnum.

aki@sosialurin.fo

Nú verður arbeiðið at gera 
nýggjan musikkskúla í Havn, 
boðið út. Tað varð upplýst á 
býráðsfundi í Havn hóskvøldið.

Nýggjur musikkskúli í 
Havn um eitt gott ára

Í kvøld kl 20.00 verður konsert við Lenu Anderssen og Niclas 
Johannesen í Tofta skúla. Konsertin er ókeypis, og øll eru 
hjartaliga vælkomin. Seinastu 2 árini hava tey leypandi arbeitt 
við útgávuni "Eagle in The Sky" sum eftir ætlan kemur út í 
Danmark tíðliga í summar og aðrastaðni í heiminum seinni í ár.

Skúgvur seldur 
til Vágs
Felagið Baglhólmur í Vági 
hevur nú keypt partrolaran 
Skúgv frá Faroe Origin. 
Skúgvur er fyrrverandi 
Nesborg, sum fyrr var 
heimahoyrandi í Vági, og 
tá partrolaði við Bliki, sum 
Faroe Origin eisini keypti. 

Gamli Nesborg, núver­
andi Skúgvur, vendur 
sostatt aftur til Vágs og 

skiftur samstundis navn til 
Lopranshólmur.

Alex Vilhelm, reiðari, 
sigur í stuttari viðmerking 
við Suðurrás, at teir eru 
fegnir um at tað bar til at 
keypa trolaran, sum í fyrsta 
umfari fer at partrola við 
Tórun K., sum felagið eisini 
eigur.

terji@sosialurin.fo

Tann 27.mai verður skipað fyri 
móttøku í Moskva, nú Føroyar 
hava latið upp sendistovu í 
Russlandi. Tað er Løgmans­
skrivstovan, sum skipar fyri 
móttøkuni.
Á móttøkuni verða løg­
maður, sendimaður Føroya 
í Russlandi og umboð fyri 
almennu myndugleikarnar í 
Føroyum. Eisini verða fleiri 
føroyskar fyritøkur við. Tað 
er Vinnuhúsið, sum samskipar 
luttøkuna hjá føroysku vinnuni.
Umboð fyri politisku myndug­
leikarnar í Russlandi, útlendsk 
sendifólk í Moskva, og 
russiskir samstarvsfelagarar 
hjá føroysku fyritøkunum taka 
eisini lut á móttøkuni.

Stykkja 
út í 
Vatns­
oyrum
Býráðið í Vága 
Kommunu hevur 
samtykt at gera eina 
nýggja útstykking 
í Vatnsoyrum.
Ætlanin er at stykkja út 
til 4 grundstykkir. West 
Tech hevur projekterað 
arbeiðið, og teir eru 
eisini bidnir um at 
bjóða arbeiðið út.
Væntandi kann 
arbeiðið byrja 
nú í summar, og 
grundstykkini klár at 
selja í heyst, skrivar 
Vága Kommuna á 
heimasíðu sínari

Helena Dam á Neystabø forkvinna í mentanarnevndini 
hjá Tórshavnar Kommunu, sigur, at arbeiðið at gera 

nýggja musikskúlan, er nú klárt at bjóða út
savnsmynd

Myndatekstur Felagið Baglhólmur í Vági hevur 
keypt Skúgv frá Faroe Origin. Skúgvur hevur áður 

verið heimahoyrandi í Vági, og tá kallaðist skipið 
Nesborg, og tað er frá hesi tíð, at myndin er frá.

savnsmynd


